
					Prawfddarllenwyd y dudalen hon
16 ¶ Hefyd, pan ymprydioch, na 
fyddwch fel y rhagrithwyr, yn wyneb-drist: canys anffurfio eu hwynebau y maent, fel yr ymddangosont
i ddynion eu bod yn ymprydio. Yn
wir meddaf i chwi, Y maent yn
derbyn eu gwobr.

17 Eithr pan ymprydiech di, enneinia dy ben, a golch dy wyneb;

18 Fel nad ymddangosech i ddynion dy fod yn ymprydio, ond i'th
Dad yr hwn sydd yn y dirgel: a'th
Dad yr hwn sydd yn gweled yn y
dirgel, a dâl i ti yn amlwg.

19 ¶ Na thrysorwch i chwi drysorau ar y ddaear, lle y mae gwyfyn a
rhwd yn llygru, a lle y mae lladron
yn cloddio trwodd ac yn lladratta;

20 Eithr trysorwch i chwi drysorau yn y nef, lle nid oes na gwyfyn
na rhwd yn llygru, a lle nis cloddia
lladron trwodd ac nis lladrattânt.

21 Canys lle y mae eich trysor,
yno y bydd eich calon hefyd.

22 Canwyll y corph yw y llygad:
am hynny o bydd dy lygad yn syml,
dy holl gorph fydd yn oleu.

23 Eithr os bydd dy lygad yn
ddrwg, dy holl gorph fydd yn dywyll. Am hynny os bydd y goleuni
sydd ynot yn dywyllwch, pa faint
fydd y tywyllwch! 

24 ¶ Ni ddichon neb wasanaethu
dau arglwydd; canys naill ai efe a
a ymlyn wrth y naill, ac a esgeulusa
y llall. Ni ellwch wasanaethu Duw a mammon

25 Am hynny meddaf i chwi, Na
ofelwch am eich bywyd, pa beth a
fwyttâoch, neu pa beth a yfoch; neu
am eich corph, pa beth a wisgoch.
Onid yw y bywyd yn fwy na'r bwyd,
a'r corph yn fwy na'r dillad?

26 Edrychwch ar adar y nefoedd:
oblegid nid ydynt yn hau, nac yn
medi, nac yn cywain i ysguboriau;
ac y mae eich Tad nefol yn eu
porthi hwy. Onid ydych chwi yn
rhagori llawer arnynt hwy?

27 A phwy o honoch gan ofalu, a
ddichon chwanegu un cufydd at ei
faintioli?

28 A phaham yr ydych chwi yn
gofalu am ddillad? Ystyriwch lili y
maes, pa fodd y maent yn tyfu; nid
ydynt nac yn llafurio nac yn nyddu:

29 Eithr yr wyf yn dywedyd i
chwi, na wisgwyd Solomon yn ei
holl ogoniant fel un o'r rhai hyn.

30 Am hynny os dillada Duw felly.
lysieuyn y maes, yr hwn sydd heddyw, ac y fory a fwrir i'r ffwrn, oni
ddillada efe chwi yn hytrach o lawer o chwi o ychydig ffydd

31 Am hynny na ofelwch, gan
ddywedyd, Beth a fwyttâwn? neu,
Beth a yfwn? neu, A pha beth yr
ymddilladwn?

32 (Canys yr holl bethau hyn y
mae y Cenhedloedd yn eu ceisio ;)
oblegid gŵyr eich Tad nefol fod arnoch eisieu yr holl bethau hyn.

33 Eithr yn gyntaf ceisiwch deyrnas Dduw, a'i gyfiawnder ef, a'r holl
bethau hyn a roddir i chwi yn
ychwaneg.

34 Na ofelwch gan hynny dros
drannoeth: canys trannoeth. a ofala
am ei bethau ei hun. Digon i'r
diwrnod ei ddrwg ei hun.



PENNOD VII.




1 Crist yn gorphen ei bregeth ar y mynydd; yn gwahardd barn chud, 6 a bwrw pethau sanctaidd i gwn: 7 yn annog i weddio, 13 i fyned i mewn trwy y porth cyfyng, 15 i ymgadw rhag gau brophwydi; 21 na byddom wrandawyr yn unig, ond gwneuthurwyr y gair, 24 a chyffelyb i dai wedi eu hadeiladu ar y graig, 26 ac nid ar y tywod.

1 NA fernwch, fel na'ch barner:

2 Canys â pha farn y barnoch
y'ch bernir; ac â pha fesur y mesuroch, yr adfesurir i chwithau.

3 A phaham yr wyt yn edrych
ar y brycheuyn sydd yn llygad dy
frawd, ac nad ydwyt yn ystyried y
trawst sydd yn dy lygad dy hun?

4 Neu pa fodd y dywedi wrth dy
frawd, Gad i mi fwrw allan y brycheuyn o'th lygad; ac wele drawst yn
dy lygad dy hun?

5 O ragrithiwr, bwrw allan yn
gyntaf y trawst o'th lygad dy hun;
ac yna y gweli yn eglur fwrw y
brycheuyn allan o lygad dy frawd.

6 Na roddwch y peth sydd
sanctaidd i'r cwn, ac na theflwch
eich gemmau o flaen y moch; rhag
iddynt eu sathru dan eu traed, a
throi a'ch rhwygo chwi.

7 ¶ Gofynwch, a rhoddir i chwi;

